
Matangini Kavacham

માતઙ્ગિનીકવચમ્

શ્રીદેવ્યુવાચ
સાધુ સાધુ મહાદેવ કથયસ્વ સુરેશ્વર ।
માતઙ્ગીકવચન્દિવ્યં  સર્વસિદ્ધિકરન્નૃણામ્॥ ૧॥
શ્રી ઈશ્વર ઉવાચ
શ‍ૃણુ દેવિ પ્રવક્ષ્યામિ માતઙ્ગીકવચં  શુભમ્ ।
ગોપનીયં મહાદેવિ મૌની જાપં સમાચરેત્॥ ૨॥
અસ્ય શ્રીમાતઙ્ગીકવચસ્ય  દક્ષિણામૂર્તિરૃષિર્વિરાટ્   
છન્દો માતઙ્ગી  દેવતા ચતુર્વર્ગસિદ્ધયે વિનિયોગઃ॥
ૐ શિરો માતઙ્ગિની  પાતુ ભુવનેશી તુ ચક્ષુષી ।
તોડલા કર્ણયુગલન્ત્રિપુરા વદનં મમ॥ ૩॥
પાતુ કણ્ઠે મહામાયા હૃદિ માહેશ્વરી તથા ।
ત્રિપુષ્પા પાર્શ્વયોઃ પાતુ ગુદે કામેશ્વરી મમ॥ ૪॥
ઊરુદ્વયે તથા ચણ્ડી જઙ્ઘયોશ્ચ  હરપ્રિયા ।
મહામાયા પાદયુગ્મે સર્વાઙ્ગેષુ  કુલેશ્વરી॥ ૫॥
અઙ્ગમ્પ્રત્યઙ્ગકઞ્ચૈવ   સદા રક્ષતુ વૈષ્ણવી ।
બ્રહ્મરન્ધ્રે સદા રક્ષેન્માતઙ્ગી  નામ સંસ્થિતા॥ ૬॥
લલાટે રક્ષયેન્નિત્યં મહાપિશાચિનીતિ ચ ।
નેત્રાભ્યાં સુમુખી રક્ષેદ્દેવી રક્ષતુ નાસિકામ્॥ ૭॥
મહાપિશાચિની પાયાન્મુખે રક્ષતુ સર્વદા ।
લજ્જા રક્ષતુ માન્દન્તે ચોષ્ઠૌ સંમાર્જનીકરી॥ ૮॥
ચિબુકે કણ્ઠદેશે તુ ચકારત્રિતયમ્પુનઃ ।
સવિસર્ગં મહાદેવી હૃદયમ્પાતુ સર્વદા॥ ૯॥

નાભિં  રક્ષતુ મા લોલા કાલિકાવતુ લોચને ।
ઉદરે પાતુ ચામુણ્ડા લિઙ્ગે  કાત્યાયની તથા॥ ૧૦॥
ઉગ્રતારા ગુદે પાતુ પાદૌ રક્ષતુ ચામ્બિકા ।
ભુજૌ રક્ષતુ શર્વાણી હૃદયઞ્ચણ્ડભૂષણા॥ ૧૧॥
જિહ્વાયાં માતૃકા રક્ષેત્પૂર્વે રક્ષતુ પુષ્ટિકા ।
વિજયા દક્ષિણે પાતુ મેધા રક્ષતુ વારુણે॥ ૧૨॥
નૈરૃત્યાં સુદયા રક્ષેદ્વાયવ્યામ્પાતુ લક્ષ્મણા ।
ઐશાન્યાં રક્ષયેદ્દેવી માતઙ્ગી  શુભકારિણી॥ ૧૩॥
રક્ષેત્સુરેશા ચાગ્નેયે બગલા પાતુ ચોત્તરે ।
ઊર્દ્ધ્વમ્પાતુ મહાદેવી દેવાનાં હિતકારિણી॥ ૧૪॥
પાતાલે પાતુ મા નિત્યઁ વશિની વિશ્વરૂપિણી ।
પ્રણવઞ્ચ તતા માયા કામબીજઞ્ચ કૂર્ચ્ચકમ્॥ ૧૫॥
માતઙ્ગિની  ઙેયુતાસ્ત્રઁ વહ્નિજાયાવધિર્મનુઃ ।
સાર્દ્ધૈકાદશવર્ણા સા સર્વત્ર પાતુ માં સદા॥ ૧૬॥
ઇતિ તે કથિતન્દેવિ ગુહ્યાદ્ગુહ્યતરમ્પરમ્ ।
ત્રૈલોક્યમઙ્ગલન્નામ  કવચન્દેવદુર્લભમ્॥ ૧૭॥
ય ઇદમ્પ્રપઠેન્નિત્યઞ્જાયતે સમ્પદાલયમ્ ।
પરમૈશ્વર્યમતુલમ્પ્રાપ્નુયાન્નાત્ર સંશયઃ॥ ૧૮॥
ગુરુમભ્યર્ચ્ચ્ય વિધિવત્કવચમ્પ્રપઠેદ્યદિ ।
ઐશ્વર્યં સુકવિત્વઞ્ચ વાક્સિદ્ધિઁ  લભતે ધ્રુવમ્॥ ૧૯॥
નિત્યન્તસ્ય તુ માતઙ્ગી  મહિલા મઙ્ગલઞ્ચરેત્  ।
બ્રહ્મા વિષ્ણુશ્ચ રુદ્રશ્ચ યે દેવાઃ સુરસત્તમાઃ॥ ૨૦॥
બ્રહ્મરાક્ષસવેતાલા ગ્રહાદ્યા ભૂતજાતયઃ ।
તન્દૃષ્ટ્વા સાધકન્દેવિ લજ્જાયુક્તા ભવન્તિ તે॥ ૨૧॥
કવચન્ધારયેદ્યસ્તુ સર્વસિદ્ધિઁલભેદ્ધ્રુવમ્   ।
રાજાનોઽપિ ચ દાસત્વં ષટ્કર્માણિ ચ સાધયેત્॥ ૨૨॥
સિદ્ધો ભવતિ સર્વત્ર કિમન્યૈર્બહુ ભાષિતૈઃ ।
ઇદં કવચમજ્ઞાત્વા માતઙ્ગીઁ   યો ભજેન્નરઃ॥ ૨૩॥

અલ્પાયુર્નિર્દ્ધનો   મૂર્ખો ભવત્યેવ ન સંશયઃ ।
ગુરૌ ભક્તિઃ સદા કાર્યા કવચે ચ દૃઢા મતિઃ॥ ૨૪॥
તસ્મૈ માતઙ્ગિની  દેવી સર્વસિદ્ધિમ્પ્રયચ્છતિ॥ ૨૫॥
ઇતિ નન્દ્યાવર્તે ઉત્તરખણ્ડે ત્વરિતફલદાયિની માતઙ્ગિનીકવચં
સમાપ્તમ્॥

